ՀԻՄՆԱՎՈՐՈՒՄ
«Հայաստանի Հանրապետության կառավարության 2006 թվականի ապրիլի 13-ի N 698-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման անհրաժեշտության մասին


1. Իրավական ակտի ընդունման անհրաժեշտությունը և ընթացիկ իրավիճակը.
Սույն որոշման նախագծի մշակումը պայմանավորված է «Սիմոնյան կրթական հիմնադրամի» կողմից «Թումո ստեղծարար տեխնոլոգիաների կենտրոն տեխնոլոգիանների կենտրոններ» բարեգործական ծրագրի իրականացումն ապահովելու անհրաժեշտությամբ, որի համար անհրաժեշտ է Մասիս համայնքի Մասիս քաղաքի Հանրապետության փողոց 73/6 հասցեում գտնվող 0.70815 հա բնակավայրերի հասարակական կառուցապատման հողամասը նվիրաբերել «Սիմոնյան կրթական հիմնադրամին»: 
Հիմնադրամը պարտավորվել է 3 տարվա ընթացքում ներդնել առնվազն 400,000,000 ՀՀ դրամ գումար «Թումո ստեղծարար տեխնոլոգիաների կենտրոն տեխնոլոգիանների կենտրոններ» բարեգործական ծրագրի շրջանակում կառուցելու կենտրոնը: Ըստ ծրագրի նշված կենտրոնը կառուցվելու է անհրաժեշտ տեխնիկական հագեցվածությամբ, որը թույլ կտա 2300 աշակերտի ուսուցում: 
Նշված հարցը քննարկվել և հավանության է արժանացել Մասիս համայնքի ավագանու 2022 թվականի հուլիսի 21-ի թիվ 134-Ա որոշմամբ;
Մասիս համայնքի ղեկավարը  գրությամբ (կցված է) հայտնել է նաև, որ նշված հողամասը Սիմոնյան կրթական հիմնադրամին նվիրաբերությամբ տրամադրվում է բացառապես  կրթական ստեղծարար գործունեություն իրականացնելու նպատակով և բացառվում է որևէ շահույթ հետապնդող գործունեություն կամ այլ անձի փոխանցում (օտարում):  Նշված պայմանները չապահովելու դեպքում նշված փոփոխությունը կչեղարկվի կվերականգնվի հողամասի չմասնավորեցման սահմանափակումը:
 Տվյալ հողամասը մինչև ՀՀ օրենսդրությամբ սահմանված կարգով հողամասի գործառնական նշանակությունը փոփոխելը հանդիսացել է բնակավայրերի ընդհանուր օգտագործման հողամաս, ուստի կառավարության որոշմամբ ընդգրկված է եղել չմասնավորեցվող հողամասերի շարքում: Հաշվի առնելով այն հանգամանքը, որ տվյալ հողամասը նախատեսվում է օգտագործել բարեգործական ծրագրի իրականացման համար, իսկ որպես ընդհանուր օգտագործան հողամաս դադարել է օգտագործվել, ուստի ծրագրի իրականացման նպատակով հետագա իրավական ձևակերպումները կատարելու  նպատակով անհրաժեշտ է փոփոխություն կատարել Հայաստանի Հանրապետության կառավարության 2006 թվականի ապրիլի 13-ի «Հայաստանի Հանրապետության Արարատի մարզի Մասիսի քաղաքային համայնքի վարչական սահմաններում գտնվող` պետական սեփականություն հանդիսացող հողամասերն անհատույց սեփականության իրավունքով համայնքին փոխանցելու մասին» N 698-Ն որոշման մեջ: 
Սույն որոշման նախագծի ընդունման անհրաժեշտությունը պայմանավորված է այն հանգամանքով, որպեսզի հնարավոր լինի տվյալ հողամասը ՀՀ կառավարության համաձայնությամբ՝ ծրագրի իրականացման նպատակով, նվիրաբերության պայմանագրով անհատույց սեփականության իրավունքով հետագայում փոխանցել հիմնադրամին:
2. Կարգավորման նպատակը և ակնկալվող արդյունքը
 2022 թվականի հուլիսի 6-ին «Սիմոնյան կրթական հիմնադրամի» և Մասիս համայնքի ղեկավարի միջև կնքված հուշագրի համաձայն նախատեսվում է Մասիս համայնքում «Թումո ստեղծարար տեխնոլոգիաների կենտրոն տեխնոլոգիանների կենտրոններ» բարեգործական ծրագրի շրջանակներում ստեղծելու Թումո կենտրոն, որը հնարավորություն կտա 12-ից 18 տարեկան երեխաներին և հիմնադրամի կանոնադրությամբ սահմանված այլ անձանց անվճար օգտվելու արհեստի և տեխնոլոգիաների ոլորտներում մատուցվող կրթական ծրագրերից: Թումո կենտրոնի կառուցման նպատակով նախատեսվում է նվազագույնը ներդնել 400,000,000 ՀՀ դրամ գումար:
ՀՀ կառավարության որոշման նախագծի ընդունմամբ Մասիս համայնքի տեղական ինքնակառավարման մարմինները հետագայում կառավարության համաձայնությամբ հնարավորություն կունենան ծրագրի իրականացման նպատակով, նվիրաբերության պայմանագրով անհատույց սեփականության իրավունքով համայնքային սեփականության հողամասը տրամադրեն «Սիմոնյան կրթական հիմնադրամին»:
3. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում ու ծախսերում սպասվելիք փոփոխությունները.
   Նախագծի ընդունումը պետական բյուջեում ծախսերի և եկամուտների ավելացում կամ նվազեցում չի առաջացնում:
4. Նախագծի մշակման գործընթացում ներգրավված ինստիտուտները և անձինք.
   Նախագիծը մշակվել է Մասիս համայնքի տեղական ինքնակառավարման մարմինների միջնորդության արդյունքում, Արարատի մարզպետի աշխատակազմի կողմից: 
5. Կապը ռազմավարական փաստաթղթերի հետ, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը չի բխում Հայաստանի Հանրապետության կառավարության 2021-2026 թթ. ծրագրից, ոլորտային և/կամ այլ ռազմավարական փաստաթղթերի պահանջներից:

